
ఘటికాచల మాహాత్మ్యము

అవతారిక




	శా.	
శ్రీకాంతాకుచ భూధరేంద్ర యుగళీ సిందూరపత్రాంక బా

హాకల్పద్రుమశాఖలన్ మెఱసి లోకానందసంధాయియై

యాకల్పంబుగఁ దా నభీష్టఫల [1]మీయంజాలు గీర్వాణలో

కైకశ్రేష్ఠుఁడు కృష్ణుఁ డీవుత సిరుల్ ఖండోజిభూభర్తకున్.

	సీ.	
కోడెమీలకు సిగ్గుకుప్పలించు వినీల

కైరవచ్ఛవిదాయి కన్నుదోయి

చిఱుతరూపునవచ్చు చిన్నారిపొన్నారి

యలల యందముఁ జూపు వళులయేపు

పాలమీఁగడ మిన్ను పైకొన్నగిరికన్న

గొమరుగా రుచిగ్రమ్ము కుచయుగమ్ము

అరిదిదీవులమేలు నవఘళింపఁగఁజాలు

చలితకాంచీదామ జఘనసీమఁ

గలిగి పుట్టింటి చిన్నెలఁ జెలఁగునట్టి

కలశవారాశిపట్టి విఖ్యాతమహిమ

నిరుపమప్రాజ్యసామ్రాజ్య వరవిభూతి

కరుణనీవుత ఖండోజిధరణిపతికి.

	ఉ.	
రాజమరాళ పాండురతురంగము నెక్కిన రాయరౌతు నీ

రేజగృహాసహాయుఁడగు శ్రీహరి [2]పొక్కిలితమ్మికుఱ్ఱ వా

ణీజలజేక్షణాకమలినీదిననేత విధాత యిచ్చు ఖం

డోజివిచిత్రరాయని కనూనమృకండుసుతాయురున్నతుల్.

	శా.	
నిండారం దెలిదమ్మినుండి మది నెంతే వేడ్కతో సత్కళా

పాండిత్యంబు కరంబు రాచిలుక కాపాదించు నావల్లకీ



	 



	↑ మియ్యం. పూ. ము.

	↑ పొక్కిటి. పూ. ము.

		 ఈ పేజీలో చివరి మార్పు 10 నవంబరు 2020న 14:56కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

